
日本犬係其中最多人養嘅莫過於柴犬，英文名叫Shiba Inu，響日本被養嘅品種超過80%係柴犬，主要原因係響六種日本犬之中，只有柴犬係屬於中小型犬，平均身高只係得40厘米左右，就算屋企面積唔大都適合飼養，柴犬唔止外型的骰，顏值亦相當可愛，所以響香港呢個寸金尺土嘅地方，養柴犬亦係頭號選擇，但唔好俾柴犬可愛嘅外表蒙蔽而掉以輕心，免得後悔莫及。柴犬屬於難訓練、服從性唔高、性格固執，有外國研究指出，柴犬基因響85種犬種中最接近狼，所謂細時唔教，大左你會訓唔著覺，如果你諗住養柴犬，或者你嘅柴犬毛孩只有幾個月大，呢篇文章絕對幫到你，養柴犬7大要領，知己知彼，係各位主人或準主人嘅責任。
養柴犬嘅訓練黃金期係半歲之前，柴犬狼性高，響佢仲未懂事前，訓練有助提高柴犬建立階級觀念，認識邊個係主人，學識尊重主人命令，但前提係要佢認主亦有難度，建議搵專業人士俾意見再獻出愛與誠感化，柴犬亦因為狼性高，護食情況嚴重，唔好以為佢細細隻，咬你當𢯎痕，狼性驅使下柴犬攻擊力強，曾經作為獵犬咬合力唔係講玩，一個唔留神諗住幫佢執返地下啲狗糧隨時狗咬呂洞賓，所以柴犬半歲前BB期嘅訓練係非常重要。
柴犬性格外向唔係指佢鐘意交友，佢係精力旺盛需要放電，可以的話一日三次，每次半粒鐘，柴犬散步有助發洩過剩精力，你唔帶出街困佢響屋企，心情唔靚日日同你屋企大裝修你都幾頭痛，所以唔好懶，自己要返工最好搵屋企人帶去散步，否則容易出現行為問題，到時要撥亂反正就更加困難，後悔莫及。

